
Objècte : Consultacion per definir los objectius per 2009/2010

Chars aderents e amics,

L’associacion IEO 07 òbra per la promocion de la lenga occitana dins lo departament d’Ardecha.

Nòstra AG dau 23 de mai 2009 vèrs Veiràs permeteguèt de pausar los primièrs jalons de l’accion per l’an que vèn.

La primèira reünion dau CA nòu se tenguèt vèrs Aubenàs lo jòus 11 de junh. Trabalhèt sobre l’òrdre dau jorn que sèc : 

0. Las recèrchas

1. Las adesions

2. La difusion dau materiau

3. Lista dels servicis disponibles per los occitanofòns d’Ardecha

4. Las finàncias

5. Lo representant de l’IEO 07 a la CALR

6. Lo despaus de libres e lor difusion

7. L’organizacion practica de Carcassona

8. Lo Soledre / Las Jornaas de Tuèis / Los sòus que lai se duèrmon

9. L’orientacion estrategica de l’IEO 07

10. La comunicacion intèrna e amb los mèdias

Lo 4 de julhet 2009 vèrs Cos a 15 h a la sala dau Fabricon 

(chau virar a dreita après lo pònt sobre Ovesa)

se farà una CONSULTACION DE TOTES LOS ADERENTS E AMICS de l’IEO 07

per definir los objectius concrets per aquel an 2009/2010.

Lai sètz totas e totes chalorasament convidats, que vòstras opinions còmptan veritablament.

Per aqueus que poirián pas èsser presents i a evidentament la possibilitat de bailar sas idèas per corrièr o per mail davant lo 4 de julhet.

Aquela consultacion es una etapa bravament importanta, que de las orientacions chausidas, dels objectius definits dependràn las accions concretas que menarem tot l’an.

Una associacion viu solament gràcias a l’accion de sos membres. Tanben desire qu’aqueus d’aquí prenon la ploma per nos far conéisser lors proposicions concretas davant que se ne debate dins la reünion dau 4 de julhet.

Dins l’espèra de vòstras respònsas,

Lo secretari de l’IEO 07

Denis Capian

Si vesètz pas clarament çò que pòt èsser un objectiu o una estrategia, aquí d’exemples possibles :

	Objectiu
	Sota-objectiu
	Estrategia
	Accions
	Tèrme
	Responsable



	Melhorar l’ensenhament per los bèus
	Labelizar totes los corses de lenga en Ardecha


	Formar los professors de lenga
	Organizar d’estagis de formacion
	Per los dos ans que vènon
	Dòna X



	Obténer d’ajudas dels poders public 

        - 

Melhorar la vesebilitat de l’IEO dins sas accions
	Aver 10 associacions localas dau departament marcadas coma personas moralas a l’IEO e aver 100 membres coma personas fisicas


	Campanha d’adesion 

        - 

Pression eficaça sobre los elegits per que s’engatjon publicament per lo desvolopament de la lenga
	Desvolopar lo malhum de personas referentas per l’occitan dins un maximum de comunas d’Ardecha (amb lo kit d’informacion)
	Per l’an que vèn.
	Sénher Y

	Informar corrèctament de totes los servicis disponibles per los occitanofòns
	Acampar totas las informacions disponiblas sobre aqueus servicis


	Contactar totes los actors de la lenga occitana per verificar las informacions 
	Difusion d’un document de doas paginas clar e a jorn 
	Octòbre 2009
	Sénher Z

	Desvolopar e centralizar la recèrcha sobre la lenga
	Coordonar la mesa en comun de las competéncias escampilhadas


	Suscitar de grops locaus de recèrcha sobre la lenga per de questionaris
	Escriure e rendre public las tròbas dels grops de recèrcha.
	Per l’an que vèn
	Dòna W


